
Viðv. kæru frá Høgna Hoydal um ellis- og røktarheim í Vági

Viðvíkjandi kæru frá Høgna Hoydal um ellis- og røktarheimi í Vági.

Við skrivi frá løgmanni, dagfest 14. mars 2006, hevur landsstýrismálanevndin fingið hendingayvirlit í málinum og løgfrøðiligt ummæli av kæruni. 

Í tilfarinum sæst, at landsstýrismaðurin í fíggjarmálum, tann 27. januar 2006, hevur sent kommununum í Suðuroyar sunnaru helvt skriv, har boðað verður frá, at landsstýrið fer at bjóða hesum kommununum serliga lagaliga fígging til bygging av einum ellis- og røktarheimi í Vági. 

Eisini hevur landsstýrismaðurin i almanna- og heilsumálum í skrivi, dagfest 30. januar 2006, boðað Tvøroyrar, Hvalbiar og Fámjins kommunum frá, at velja ein ella allar tríggjar av hesum kommununum at verða við í ætlanini um at byggja røktarheim í Vági, er henda tilsøgnin, sum landsstýrið hevur givið nøkrum kommunum í Suðuroy um ein lagaligan fíggjingarhátt fyri kommununar part av eini møguligari íløgu, eisini galdandi fyri tær kommunurnar.

Vágs, Sumbiar, Porkeris og Hovs kommuna vísa til tilsøgn frá Fíggjarmálaráðnum 27. januar 2006 í umsókn teirra um stuðul til ellis- og røktarheim, dagfest 30. januar 2006. Eingin fráboðan er send kommununum um, at hetta er ein misskiljing.

Í løgfrøðiliga ummælinum av kæruni verður hinvegin ført fram, at eingin endalig avgerð er tikin í málinum. 

Vísandi til omanfyristandandi og til fundarfrásøgn nr. 3 frá fundi í lítlu samgongu tann 26. januar 2006 gjørdi landsstýrismálanevndin av at spyrja løgmann, hvussu skrivið til kommunurnar í Suðuroyar sunnaru helvt og niðurstøðan frá fundinum tann 26. januar 2006 skal skiljast, um talan ikki er um eina avgerð.

Løgmaður verður eisini biðin um at upplýsa, um nøkur umsókn er komin frá bygdunum í norðaru helvt í Suðuroynni um stuðul til ellis- og røktarheim, og í so føri um nevndin kann fáa avrit av umsóknini.

Harumframt kundi nevndin hugsa sær at vita, hvussu ætlanin er at avgreiða málið. Er ætlanin at broyta lógina um studningslán til ellis- og røktarheim og eldrasambýli soleiðis, at hon gevur sunnaru og møguliga eisini norðaru helvt í Suðuroy sersømdir, og soleiðis at tað verður sett sum treyt fyri hesum sersømdum, at bygt verður á stykkinum vesturi við Vatnið í Vági, har sum Miðnámsskúlin skuldi verða?

Nevndin ynskir eisini at fáa upplýst, hvussu langt er komið við fyrireikingunum til eitt ellis- og røktarheim í Vági, um hetta heimið skal nøkta allan tørvin á búplássum í Suðuroy, í hvønn mun landsstýrið hevur verið uppi í hesum fyrireikingum, og hvat er goldið úr landskassanum í hesum sambandi.

Nevndin hevur ásett nýggjan fund komandi týsdag, tann 4. apríl, og heitir á løgmann um at fáa svar áðrenn hendan fundin.

N. v.

Kári P. Højgaard

